
523 hitz

Kontzeptuak eta gaixotasunak nahasten direnean, denak gaixotasun kutsua hartzen du. Gertatzen zaigun guztiak 'arazo-larri-eta-psikologikoa' dakar. 'Opor osteko sindromea' eta 'Peter Panen sindromea' dira horren adibide.

Sasoi berriak eta sindromeak (I)

Psiko - Arantza Quecedo Urrutia

Udako beroak eta oporrak bukatu zaizkigu, eta jadanik udazkenean sartu garenean, hausnarketa berriekin hasi nahi genuke. Garai berri honetan aldaketak ditugu edonon: egunkari honetan, Psiko atal txiki honetan, gure inguruko zuhaitzetan, argi orduetan, tenperaturan. Naturan ez ezik, gizakiengan ere, zikloak, tarteak guztiz beharrezkoak dira, eta epeek osatzen dute gure urtea, gure bizitza osoa, gure bizimodua. Gizarte moderno globalizatu honetan, gai eta errealitate berriak ere sortzen dira. Batzuetan mass media direlakoei esker asmatutako errealitate horiek handitu, errepikatu eta anplifikatu egiten dira, gure eguneroko hizkeran leku garrantzitsua aurkitu arte. Baina horretan hizkuntza teknikoa, zientifikoa eta kaleko hizkuntza ez datoz bat. Eta, horrela, sindromeak eta sindromeak sortzen dira. Batzuk klinikoak, beste batzuk alderantziz: gaixotasun gabekoak, baina gaur egungo munduan definizio bat osatzen dute, nik uste. Kontzeptuak eta gaixotasunak nahasten direnean, azterketa arina bakarrik bultzatzen dugunean, nahastea sor daiteke. Denak gaixotasun kutsua hartzen du, eta gertatzen zaigun guztiak «arazo-larri-eta-psikologikoa» sortzen du. «Opor osteko depresioa» edo sindromea, «Peter Pan sindromea», «Wendy sindromea», «Ezkontza aurreko sindromea» eta antzekoak entzutean, profesionalei kezka eta barregura sortzen zaizkigu batera. 
Zer da, bada, sindromea? 
Medikuntzan eta psikologian sindromea sintoma eta datu semiologiko multzo bat da, batera errepikatzen diren sintomak eta nolabaiteko pisua daukatenak. Grezierako syndrome hitzetik dator. Sintomak forma eta modu zehatzean agertzen dira, hainbat faktoreren eraginez. Sindrome nefrotikoa, edo psikiatrian Munchausen sindromea horren adibide dira. Sindromea eta gaixotasuna egoera bera azaltzeko eta aztertzeko bi modu dira; bakoitzak bere esparru kontzeptuala du; sindrome hitza patologiari dago lotuta. Adaptazio prozesuak gaixotasun bihurtzeak dakar nahastea. 
'Opor osteko sindromea' 

«Opor osteko sindromea» ez da gaixotasun bat. Gure emozioek egin beharreko adaptazio arrunta da, bizitzan daukagun oztopo txikienetariko bat. Bakoitzak bere lanean duen asebetetzearen eraginez, eta lan inguruan dauden egoeren eraginez, prozesu normal hori erraztu edo korapilatu egin daiteke. Dena den, adaptazioak arazoak sortzen dituenean, sarritan arazoak aurretik eta agerian egon ohi dira, kontsultan ikusten dugun moduan. Gehienentzat prozesu naturala da; beraz, opor osteko adaptazioa ez dugu zertan gaixotasun bihurtu.
'Peter Pan sindromea' 

«Peter Panen sindromea» ere ez da psikiatrian eta psikologian erabiltzen eta aztertzen den kategoria. Kaleko hizkuntzak sortu du izena, jokaera bat azaltzeko: helduak diren pertsonak dira (gizonezkoak batez ere), baina bizitzarekiko jarrerari eta emozioen munduei dagokienez nerabezarokokatu direnak. Peter Pan, heldu nahi ez duen umea, pertsonaia famatua da, eta gure bizimoduan bere lekua aurkitu du. Hori bai, sinplifikazio hutsa da azalpen psikologiko moduan. Azterketa sakonago egiten da halako ezaugarriak dituen pertsona kontsultara badator: izaera mota, heziketa, ohiturak eta familia barneko sistema eta dinamikak eta abar. 
'Ezkontza aurreko sindromea' 

«Ezkongaien sindromeari» buruz ere irakurri dugu aldizkarietan. Gaixotasuna? Ez, noski. Prozesu normala izaten da, baina egoera berrira moldatzeko lan sakona egin behar da. Prozesu horretan garrantzitsuena ez da ezkontzako xehetasunak antolatzea eta horrek suposatu ahal duen lan gainezka, baizik eta gure barnean eta emozioetan sortzen den zama: beldurrak (bikotearekiko, askatasun falta, nor bere burua heldutzat ikustean sortu ahal den bertigoa), desioak, familia biekin sortzen diren tirabirak eta antzekoak. 

Hurrengoan psikologian erabiltzen ditugun sindromeak aztertuko ditugu, Diogenesen sindromea eta beste batzuk. 

